
Hapxa quih oot cop cöihaasitim hac 

Jesús Morales, tiix oaah iha. 

Oot tintica toc contita, hant z itaao, toc contima.  

Ox ipacta iti, zaaj pac haquix tahca ma, cösiifp ta ma, hapxa 

zo toc copom iho x, toc cöpoop iho, ox xah zo haii ha.  

Hapxa ticom oot cop itaho, halx itiixíim, halx iij cöcahii, hax 

tahii hax taa ma, ziix quih iti cöpopacta ta, ziix quih iti cöiszaxö 

ha zo cöisiihca ha z ipacta z imá, hax tahii hax maa xo zaaj quih 

iizc quih coleecp coom com iti tinol, coleequi iteetol, toc cötap, 

yoque.  

Oot timoca, tiix hapxa cop hanso ihaahit cöiimzo, taax oo toc 

cöcaahca iiha ha.  

Ox tpacta ma, oot timoca ziix ticop isoj ihaai tahac imiiho xo 

ziix iti cöiiha z imá ha.  

Ox tpacta ma, ox imii (cöiyaasitim iha):  

—He hizac iti cöhihiip hac, zaaj quih iizc hipcom toii 

hmeetol. Taax toii cöhiheetol hac ihpoocatx ta x, taax iti, hant 

haaco iima timoca haa mosa ta ma, hiz cötahca ma, taax ah oo 

cötpacta ma, hizac iti hptap, zaaj hizac toii hmeetol —ox imii, 

hapxa com.  

Ox tpacta ma, oot tintica icaaitom tahac cöihii hac, cöihoocta 

hac, halx iquiixíim, hax tahii hax taa ma, hant z iiqui tiin ma, 

hapxa tintica mos tojoz, hant ihmaa z iiqui quiin iha. 

Cöiyaasitim iha.  


